
11 de Marzo de 2017 Club de Montaña O Carroucho 

N 
o ano 2000 O Carroucho come-
zou a ruta costeira “Da Coruña 
ao fin do mundo”. Como ese ano 

foi a inauguración do Millenium na Coru-
ña comezamos o percorrido desde este 
punto e na 3ª etapa fixemos o tramo de 
hoxe. Algúns dos camiños que utilizamos 
xa é imposible realizalos debido ao cre-
cemento da maleza pero outros moitos 
aínda se conservan. 
 
Comezamos a ruta no porto de Malpica 
“A Vila da Vida na Costa da Morte”. Por-
to que xa funciona desde o século XIII 
como centro baleeiro de Galicia. Cruzando o pobo ata 

o seu paseo marítimo 
vemos as praias de 
Area Maior e Canido. 
Seguimos bordeando a 
súa costa ata chegar á 
praia de Seaia coa 
fonte dos romeus on-
de poderemos encher 
a cantimplora de au-
ga, posteriormente 

subiremos por unha pista que nos levará á ermida de 
San Adrián que se construíu no século XVI grazas ás 
doazóns do pobo pesqueiro de Malpica e que posterior-
mente sufriu algunhas transformacións. 
 
Está a uns 3 km sobre o cabo que leva o seu mesmo 
nome desde onde se pode observar un importante pa-
so migratorio de aves nos meses de setembro e outu-
bro pola súa proximidade ás Illas Sisargas que vemos 
ao fondo cos seus tres illotes: Sisarga Grande (co seu 
faro de sinais) e onde antigamente estaba a ermida de 
Santa Mariña que foi destruída polos normandos na 
Idade Media, Sisarga Pequena e Illa Malante, desde o 
seu pico de Atalaxeiro se observaban e realizaba o 

seguimento das baleas que outrora 
se achegaban á costa nos meses de 
xaneiro e febreiro. 
 
Bordearemos a costa ata chegar á 
praia de Beo e seguiremos camiñan-
do ata a praia de Esteiro en Seiruga 
onde nos teremos que descalzar pa-
ra atravesar o río do mesmo nome 
que alí desemboca. Non moi lonxe 
de aquí están as torres medievais de 
Mens do século XV, época na que 
gobernaban os condes de Altamira e 
que xa visitamos nalgunha ruta ante-

rior. 
 

Bordearemos o Monte 
da Insua pola costa 
ata chegar á praia de 
Barizo e posterior-
mente ao seu porto 
onde teremos unha 
boa subida polas ro-
cas, pero as vistas 
son espectaculares. 
Esta é a parte máis 

dura da ruta en cuxo final nos atopamos, coa súa for-
ma de barco, o faro de Punta Nariga construído por 
Cesar Portela. 
 
Seguimos ao redor da costa na 
que se forman abundantes baixos 
ata que chegamos á recollida 
praia de Niñóns onde finaliza a 
nosa ruta de hoxe. 

Comezo: Porto de Malpica 
 

Remate: Praia de Niñóns 
 

Distancia lineal: 22 km. 
 

Duración aprox.: 7 horas 
 

Dificultade: Media 
 

Altura máxima: 116 m 
Altura mínima: 2 m 

Acumul.: �767 m / �771 m 

